Bildu-Nafarroa parlamentu-taldeari atxikitako foru parlamentari Koldo Amezketa Díaz jaunak idatziz erantzuteko galdera egin du Nafarroako Foru Auzitegi Ekonomiko-administratiboak emandako datuei buruz (PES-00071). Hauxe erantzun dio Nafarroako Gobernuko Ekonomia, Ogasun, Industria eta Enpleguko kontseilariak:

Parlamentu-galderan aipatzen diren urteetan, Nafarroako Foru Auzitegi Ekonomiko-administratiboak honako ebazpen-proposamenak egin ditu, Nafarroako Gobernuak berrets ditzan:

	Urtea
	Egindako proposamenak
	Urtea
	Egindako proposamenak

	2005
	863
	2010
	658

	2006
	715
	2011
	602

	2007
	600
	2012
	623

	2008
	394
	2013
	555

	2009
	566
	2014
	158


Nafarroako Foru Auzitegi Ekonomiko-administratiboaren ebazpen-proposamenetako soilik batzuk argitaratzea –eta behin Nafarroako Gobernuak berretsi ondoren– babesten duen lege-oinarria Tributuei buruzko abenduaren 14ko 13/2000 Foru Lege Orokorreko 92.2 artikuluan ezarrita dago. Izan ere, horren arabera, departamentuko titularrak "aldiro-aldiro emanen ditu argitara, kasu bakoitzean egoki juzkatzen diren prozeduren bidez, kontsulten erantzunak eta garrantzi eta eragin handieneko ebazpen ekonomikoak eta administratiboak".

Horrenbestez, kontua da Nafarroako gizartearentzat egiazko garrantzia eta ondorioak dauzkaten ebazpen ekonomiko-administratiboak argitaratzeko lege agindua betetzea; izan ere, halakoak izanen dira zergadun gehienek ezagutzea garrantzitsua den irizpideak ezartzen dituztenak, eta alde batera utziko dira, berriz, beren berezitasuna dela-eta gainerako tributudunei zabaltzerik ez dagoen doktrina bat daukatenak. Lege aurreikuspen horretan oinarrituta, erabaki da ez argitaratzea, gainera, aurkeztutako erreklamazioak, garaiz kanpokoak izateagatik, onartzen ez dituzten ebazpenak, interesdunak hasierako erreklamazioari uko egin izana berrestekoak, deborarekin xedea desagertzearen ondorioz prozedura amaitutzat deklaratzen dutenak, aurreko beste batzuetan auzitegiak mantendutako eta Gobernuak berretsitako irizpideak bere osotasunean berretsi besterik egiten ez dutenak, eta abar.

Horrenbestez, argi geratu beharra dago ezen, batetik, ez da urratu lege- edo erregelamendu-betebeharrik; eta, bestetik, herritarrei ez zaie inongo informazio garrantzitsurik kendu. Izan ere, garrantzi eta ondorio handienak dituzten ebazpen administratiboen berri eman izan da.

Azkenik, azken urte hauetan argitalpen gutxi egin izanari dagokionez, horren arrazoia arazo informatiko bat izan da, zeinak galarazi baitu hautatutako ebazpen ekonomiko-administratiboak sareratzea.
2012. urtean, Nafarroako Gobernuaren internet atarirako lantaldeak eta zerbitzuaren hornitzaileak ahaleginak egin zituzten konponbidea jartzeko argitaratzeko zeuden ebazpenen zamak eragiten zituen onespen-arazoei. 

Emaitza positiborik ez zegoenez, 2013. urteko erdialdean, Departamentuko langileen barne-kontsultarako kargatuta dauden ebazpenak argitara emateko proiektu bat hasi zen. Proiektu hori ia guztiz amaituta dago, eta espero da 2014. urtean zehar webgunea gaurkotu ahal izatea Foru Auzitegi Ekonomiko-administratiboaren aurreko urteetako sartu gabeko ebazpenekin.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

Iruñean, 2014ko apirilaren 28an.

Ekonomia, Ogasun, Industria eta Enpleguko kontseilaria: Lourdes Goicoechea Zubelzu

